‘Sbardun i’r Meddwl’ gan Siôn Meredith.


Meddwl am.....stereoteipiau.

Wrth fflicio drwy’r sianeli teledu ‘chydig o flynyddoedd yn ôl, mi ddois i ar draws rhaglen ddifyr o’r enw, ‘Beauty and the Geek’.  

Y syniad oedd paru dau stereoteip cwbl groes i’w gilydd – y beauty – saith merch dlos a chŵl, oedd yn bell o fod yn masterminds.  A’r teip arall – y geek – saith bachgen peniog oedd yn gwbl ddi-glem am fyd ffasiwn a heb syniad sut i fod yn cŵl; doedd ganddyn nhw ddim syniad sut i ddenu merched, na gwisgo’n trendi.  Yr her i bob merch oedd dewis un o’r bechgyn, a’i drawsnewid i fod yn hync na allai’r un eneth ei wrthod. 

Yr hyn a gyflawnodd y gyfres oedd chwalu’r disgwyliadau. Doedd y beauties ddim mor dwp â hynny wedi’r cyfan, ac hefo ychydig bach o anogaeth, mi amlygodd y geeks eu hunain fel gwrywod go iawn oedd yn taro tannau emosiynol dwfn yng nghalonnau’r genod.  O edrych o dan yr wyneb daeth y person go iawn i’r golwg. 
Mae hanes yn y Beibl hefyd am ddau deip cwbl groes i’w gilydd. A dyma’r ddau’n mynd i weddïo yn y deml. Pharisead – dyn pwysig a duwiol - oedd un ohonyn nhw, a'r llall yn ddyn oedd yn casglu trethi i Rufain. Roedd y Pharisead yn gweddïo’n hyderus,

 'O Dduw, dw i yn diolch i ti mod i ddim yr un fath â phobl eraill. Dw i ddim yn twyllo na gwneud dim byd drwg arall, a dw i ddim yn gwneud pethau anfoesol. Dw i ddim yr un fath â’r bradwr yma! Dw i'n ymprydio ddwywaith yr wythnos ac yn rhoi un rhan o ddeg o bopeth sydd gen i i'r deml.'

Ond roedd y casglwr trethi wedi mynd i sefyll mewn rhyw gornel ar ei ben ei hun, gan guro'i frest mewn cywilydd. Dyma oedd ei weddi o: 

 'O Dduw, wnei di faddau i mi. Dw i'n bechadur ofnadwy.'

Mae Duw’n gweld yn ddyfnach na’r arwynebol, a dyma ddwedodd Iesu am y ddau fu’n gweddïo:
"Dw i'n dweud wrthoch chi mai'r casglwr trethi, dim y Pharisead, oedd yr un aeth adre a’i berthynas gyda Duw yn iawn. Bydd Duw yn torri crib pobl falch ac yn anrhydeddu'r rhai gostyngedig." 
(Stori am y Pharisead a'r casglwr trethi, Luc 18: 10-14)

